
本作品收錄於《列朝詩集/甲前01》

涼夜悠悠，華燈有輝。

淒風動林，明月在帷。

山川迢迢，遊子無衣。

瞻彼原隰，零露溰溰。

靡草不雕，無木不稀。

不睹逝波，焉知昨非。

亭亭南山，有蕨有薇。

黃華晚榮，紫芝秋肥。

歲雲莫矣，胡寧不歸。

陟彼高原，望美中陵。

玄商夕振，白露宵零。

蔚彼茂草，化為枯莛。

我有素琴，玉軫朱繩。

彈為陽春，旭日滿庭。

愴悢興懷，悲來填膺。

子期逝矣，其誰汝聽。

喓喓草蟲，慓慓其股。

歲莫如何，爾獨良苦。

瞻望日月，綿綿我愁。

如彼逝矢，一往不留。

嗟爾小子，時不再得。

匪緡曷魚，不藝胡稷。

蕭蕭草蟲，烈烈其音。

歲莫何為，只攪我心。

中庭有棗，累累其實。

零露既降，歲事孔疾。

循彼階軒，有鳴蟋蟀。

豈其觱發，而不栗烈。

南山崒嵂，松柏蕭瑟。

彼蘭斯蕕，彼枳斯橘。

安得羽翼，載飛載鴆。

泛濫八荒，以終永日。

有爝者螢，載飛載揚。

有倬雲漢，載炳其章。

白日易徂，玄夜何長。

繁思交橫，浮念無方。

慨懷古人，中心怛傷。

離婁冥行，歷坎而僵。

循墻以趨，雖瞽不倀。

猛虎雷咆，斑文在床。

妖狐鬼潛，毳裘黃黃。

悠悠多歧，蕩蕩周行。

慎爾馳驅，天命有常。

夕簟既清，瓶水既寒。

浩歌臨風，憂來多端。

懸崖而棲，瞽以為安。

菅茅在門，蒙以為蘭。

黍稷弗膳，腐鮑是餐。

干將掛壁，敝履加冠。

宛其悲矣，能不永嘆。

郁彼晨煙，亦曼於楚。

瑟彼枯楊，策策其語。

良辰幾何，亦既徂暑。

溥彼郊原，有禾有黍。

淒風夕興，雁鶩如雨。

今日何日，歲聿其秋。

候雁北來，星火西流。

懷我故鄉，道阻且修。

俯察淵潛，仰睇天遊。

孰翺匪鳶，孰躍匪虬。

瞻望日月，中心如抽。

豈無美酒，焉得良儔。

矢詩不多，聊以解憂。

此作品在全世界都属于公有领域，因为作者逝世已经超过100年，且作品于1931年1月1日

之前出版。

